
OLIY TA’LIMDA NOSTANDART TOPSHIRIQLARDAN 
FOYDALANISH 

 
Yo‘ldosheva D.N.–BuxDU dotsenti, p.f.nomzodi 

 
Annotatsiya: Mazkur maqolada oliy ta’lim bosqichi filologiya va tillarni o‘qitish (o‘zbek 

tili) ta’lim yo‘nalishida mutaxassislik fanlaridan bir necha javobli nostandart topshiriqlardan 
foydalanish tajribasi xususida mulohaza bildirilgan. 

Kalit so‘zlar: ijtimoiy buyurtma, ta’lim maqsadi, ta’lim mazmuni, davlat talabi, malaka 
talablari, nostandart topshiriqlar 

Oliy ta’lim bo‘g‘ini–bakalavriat va magistratura ta’limi maqsadida jahon 
standartlariga mos, raqobatbardosh, intellektual salohiyatli mutaxassisni jamiyatga 
yetishtirib berish mo‘ljali turadi. Zero, har qanday mamlakatning asosiy kuchini 
ziyolilar tashkil etadi, jamiyat taraqqiyoti ziyolilarning ma’naviy yetukligi, 
intellektual salohiyatga qay darajada egaligi bilan belgilanadi. Bo‘lajak 
mutaxassislarning ma’naviy yetukligi, intellektual salohiyati esa ta’lim tizimining 
mazmuni, shaxsning har tomonlama shakllanishi uchun xizmat qiluvchi moddiy va 
ma’naviy shart­sharoitlarning mavjudligi, jamiyatda qaror topgan ijtimoiy sog‘lom 
muhit darajasi, ijtimoiy munosabatlar mazmuni, shuningdek, aholining 
etnopsixologik xususiyatlari, axloqiy qarashlari va hayotiy e’tiqodlari asosida 
shakllantiriladi.  

Oliy ta’lim bosqichida yetuk mutaxassis tayyorlash maqsadini ro‘yobga 
chiqarish uchun dastlab oliy ta’limning tur va bosqichlarida tashkil etiladigan 
ta’lim­tarbiya   jarayoniga   qo‘yiladigan malakaviy talablar, davlat buyurtmasi va 
ijtimoiy buyurtmani aniqlab olish muhimdir. Chunonchi, 5120100–Filologiya va 
tillarni o‘qitish (o‘zbek tili) ta’lim yo‘nalishi bo‘yicha bakalavrning tayyorgarlik 
darajasiga qo‘yiladigan umumiy  malakaviy talablar[2,6] quyidagilar: 

–dunyoqarash bilan bog‘liq tizimli bilimlarga ega  bo‘lishi; gumanitar va 
ijtimoiy­iqtisodiy fanlar asoslarini, davlat siyosatining dolzarb masalalarini bilishi; 
ijtimoiy muammo va jarayonlarni mustaqil tahlil qila olishi; 

–vatan tarixini bilishi; ma’naviy milliy va  umuminsoniy qadriyatlar 
masalalari yuzasidan o‘z fikrini  bayon qila olishi va ilmiy asoslay bilishi, milliy  
istiqlol g‘oyasiga asoslangan faol  hayotiy  nuqtayi nazarga ega bo‘lishi; 

–tabiat va jamiyatda kechayotgan jarayon va hodisalar haqida yaxlit 
tasavvurga ega bo‘lishi, tabiat va jamiyat rivojlanishi haqidagi bilimlarni egallashi 
hamda ulardan zamonaviy ilmiy asoslarda foydalana bilishi; 

–insonning boshqalarga, jamiyat va atrof­muhitga munosabatini belgilovchi 
huquqiy hamda ma’naviy mezonlarni bilishi, kasb faoliyatida ularni hisobga ola 
bilishi; 

–axborotni yig‘ish, saqlash, qayta ishlash va ulardan foydalanish usullarini 
egallagan bo‘lishi, o‘z kasb faoliyatida mustaqil asoslangan qarorlar qabul qila 
olishi; 

–tegishli bakalavriat yo‘nalishi bo‘yicha raqobatbardosh umumkasbiy 

tayyorgarlikka ega bo‘lishi; 
–yangi bilimlarni mustaqil egallay bilishi, o‘z ustida ishlashi va mehnat 

faoliyatini  ilmiy asosda tashkil qila olishi; 
–sog‘lom turmush tarzi va unga amal qilish zaruriyati to‘g‘risida ilmiy 

tasavvur hamda e’tiqodga, o‘zini jismoniy chiniqtirish o‘quv va ko‘nikmalariga 
ega bo‘lishi lozim. 

Oliy ta’lim muassasalarida tashkil etiladigan ta’lim­tarbiya jarayonidan 
kutiladigan natijalar bakalavrning tayyorgarlik darajasiga qo‘yiladigan umumiy va 
xususiy malaka talablarida o‘z ifodasini topgan. Mazkur talablar asosida oliy 
ta’lim muassasalarida tashkil etiladigan o‘qitish jarayonining ta’lim mazmuni 
belgilanadi. Mazkur mazmun huquqiy va me’yoriy hujjatlarda rasmiylashtirilgan. 

Oliy ta’lim muassasalarida pedagogik faoliyat yuritadigan professor­
o‘qituvchilar zimmasiga mazkur mazmunning muayyan bir qismi, ya’ni 
belgilangan o‘quv fani bo‘yicha o‘qitish jarayonini tashkil etish vazifasi 
yuklatilgan. 

Malaka talablari aniq. Hamma gap uning bajarilishida. Xo‘sh, bu borada 
kamchiliklar mavjudmi? Ma’lumki, oliy ta’lim muassasalari professor­
o‘qituvchilar o‘z zimmalariga yuklatilgan fan mazmunni talabalar tafakkuriga jo 
etish maqsadida talabalarning o‘quv­bilish faoliyatini tashkil etadilar. 
Talabalarning  muayyan  bir  o‘quv  fani  bo‘yicha  o‘quv­biluv faoliyatini tashkil 
etish uchun o‘rganiladigan mavzu mazmuniga mos holda o‘qitish vositalari, 
metodlarini maqsadga muvofiq tanlashi, ta’lim mazmuniga mos o‘qitish vositalari, 
o‘qitish metodlari o‘qitish shakllarida mujassamlashadi. Ya’ni 

 
                   
 
 
Oliy ta’lim tizimida jamiyatga o‘z ixtisosligini puxta biladigan ijodiy 

tafakkurli shaxsni yetishtirib berish ijtimoiy buyurtma sifatida namoyon bo‘lsa, 
jahon standartlariga mos, raqobatbardosh, intellektual salohiyatli mutaxassisni 
tayyorlash ta’lim madsadi hisoblanadi. Ijtimoiy buyurtma talabi va ta’lim maqsadi 
o‘zaro uyg‘unlikda davlat talabi – barkamol shaxsni tarbiyalashni namoyon etadi. 

Oliy ta’lim tizimida ta’lim mazmuni ta’lim usuli, vositalari, ta’lim natijasini 
o‘z ichiga oladi. U–ta’lim maqsadining yoyilmasi; ta’lim materiali, usuli va 
vositalari, ta’lim jarayoni ishtirokchilari o‘zaro munosabatlarining oldindan 
loyihalashtirilgan modelidir. 

Oliy ta’lim muassasalarida ta’lim  shakllariga: ma’ruza, laboratoriya, amaliy 
va seminar mashg‘ulotlari, mustaqil ta’lim, o‘quv, dala, pedagogik va ishlab 
chiqarish amaliyotlari, bitiruv malakaviy ishlar kiradi. Professor­o‘qituvchilar 
mazkur o‘qitish shakllarida pedagogik va axborot texnologiyalardan o‘rinli va 
samarali foydalanish yo‘llarini loyihalashlari zarur. Ta’lim­tarbiya jarayonida 
teskari aloqani amalga oshirish uchun, ya’ni olingan   natijalarni   tahlil   etish  

Ta’lim 
maq­
sadi 

Ijtimoiy 
buyurtma 

Ta’lim 
maz­
muni 

Ta’lim 
shakli 

Ta’lim 
usuli 

 

Ta’lim 
vosita­

lari 

O`qituvchi~ 
talaba 

munosabati 

 uchun talabalarning o‘zlashtirgan bilim, ko‘nikma, malakalari va 
kompetensiyalarini nazorat qilish va o‘z­o‘zini nazorat qilish jarayoni yo‘lga 
qo‘yilishi juda­juda muhimdir. 

Ta’lim usuli ta’lim mazmunining voqelanish shaklidir. Ta’lim usullari, shu 
jumladan, ona tili ta’limi usullari ham hech qachon universal, umumiy, qat’iy, 
qotib qolgan va yakka­yu yagona to‘g‘ri bo‘lishi mumkin emas. O‘qituvchi 
sharoitga, muayyan holatga, talabalarning yosh, tajriba, taraqqiyot xususiyatlariga 
muvofiq ravishda, har bir holatga uyg‘un tarzda shu – faqat mavjud sharoit va shu 
shaxs uchun mos bo‘lgan usul tanlay olsagina, ko‘zlangan maqsadga yetishi aniq. 

"Eng samarali usul"– bu ijodkor o‘qituvchi ma’lum bir maqsadga erishishning 
xilma­xil yo‘l va usullaridan (ta’lim va ta’sir usullaridan) xuddi mana shu sharoit 
hamda holatga mos tanlagan turidir. 

Ta’lim usulini bir invariantga keltirish mumkin bo‘lmasa­da, didaktlar uning 
asosiy ko‘rinishlarini ma’lum bir tiplarga, turlarga birlashtiradilar [3]: Chunonchi, 
O.Roziqov, M.Mahmudova, B.Azizov, S.Og‘ayevlar ta’lim usullarining asosiy 
ko‘rinishlari sifatida og‘zaki bayon (hikoya, ma’ruza, suhbat), ko‘rgazmali, 
muammoli izlanish, mustaqil ishlash, didaktik o‘yinlar, amaliylik kabi usullarni 
(metodlarni) ko‘rsatsalar, I.Y.Lerner va M.N.Skatkin o‘zlarining ushbu mavzuga 
bag‘ishlangan maxsus tadqiqotlarida ta’lim usullarini reproduktiv ko‘rgazmali 
bayon (репродуктивность, объяснительно­иллюстративность), muammoli 
(проблемный), tadqiqiy (исследовательский) kabi turlarga ajratadilar va ulardan 
har biri ma’lum bir maqsadni ko‘zlashi, hech qachon barcha holatlar uchun qat’iy 
va mutlaq bo‘la olmasligini takror va takror uqtiradilar. Demak, ta’lim usuli hech 
qachon va hech bir zamonda yagona, mutlaq bo‘lishi mumkin emas. U mavzu 
xususiyati, o‘qituvchi va o‘quvchi saviyasi, ta’lim sharoiti hamda juda ko‘p 
holatlar hisobga olingan ravishda ta’lim (mavzu)ning har bir turi, bosqichi, 
bo‘g‘ini uchun muayyan ravishda tanlansa­da, ta’lim maqsadi bilan uzviy bog‘liq 
tarzda ta’lim turi, ma’lum o‘quv fani uchun global (umumiy) ravishda ma’lum bir 
yetakchi, asosiy, bosh ko‘rinishga ega bo‘la oladi.  

Ta’lim vositalari deganda ta’lim jarayonida ishlatilatiladigan, foydalanadigan 
barcha vositalar – birinchi navbatda darslik, metodik tavsiyalar­u ishlanmalar, 
ko‘rgazma va tarqatma materiallar, lug‘atlar (axborot banklari), qomuslar, 
ma’lumotnomalar (spravochniklar),  texnik asbob­uskunalar majmuyi tushuniladi. 
Mazkur   maqsad~mazmun~shakl~usul~vosita~o‘quvchi~talaba munosabati 

zanjiri ta’lim oluvchida quyidagilarni hosil qilishga xizmat qilmog‘i lozim: 
bilim ~ malaka ~ ko‘nikma ~ odat ~ tabiat 

Ana shundagina ta’limning turli tur va bosqichlarida ijtimoiy buyurtma 
sifatida belgilangan ona tili o‘qitishning xususiy maqsadlari ro‘yobini ta’minlashga 
erisha olamiz. Mir Alisher Navoiy aytganlaridek:  

                                        Tabiatga har neki odat erur,  
                                        Chu eskirdi odat tabiat erur. 
Demak, jamiyat ta’lim oldiga bilimli shaxsni emas, balki bilimlaridan jamiyat 

talablariga mos foydalana oladigan, mustaqil fikrlaydigan, bunday odat uning  

tabiatiga aylangan, ya’ni tarbiyalangan, madaniyatli, ma’naviyatli shaxsni 
yetishtirishni maqsad qilib qo‘ydi [4]. 

Professor­o‘qituvchilar tomonidan tashkil etiladigan ta’lim­tariya 
jarayonining samaradorligini o‘rganish va statistik ma’lumotlar natijasi 
talabalarning o‘zlashtirgan bilim, ko‘nikma va malakalarini nazorat qilish talab 
darajasidan ancha pastligini ko‘rsatmoqda. Odatda, nazoratlar standart o‘quv 
savolnomalari yoki test topshiriqlari asosida olib borilayotganligi, umumiy va 
xususiy kompetensiyalarni nazorat qilish e’tibordan chetda qolayotganligi, 
talabalarning o‘z­o‘zini nazorat qilish va boshqarish jarayoni to‘liq tashkil 
etilmayotganligini ko‘rsatdi. 

Jahon ta’lim tizimiga nazar tashlasak, dunyoning rivojlangan mamlakatlarida 
ta’lim beruvchilar tomonidan o‘quv fanlari mazmuni bo‘yichа nostandart test 
topshiriqlari banki tuzilgan, mazkur testlar My test dasturi vositasida tuzilgan 
adaptiv test topshiriqlari bo‘lib,  talabalarning o‘z­o‘zini nazorat qilish, bilim, 
malaka va ko‘nikmalarini sinovdan o‘tkazish jarayoni tashkil etilmoqda va bu 
jarayon ta’lim samaradorligining ortishiga ham bevosita, ham bilvosita ta’sir 
ko‘rsatmoqda. 

Har bir o‘quv fanining ta’lim mazmunini tahlil qilishda muayyan nazariy 
asoslarga tayanilishi kerak. Chunonchi, oliy ta’lim tizimida o‘quv­biluv jarayoni 
didakt olim I.Y. Lerner tomonidan taqdim etilgan ta’lim mazmuni mezonlarini 
to‘la qamrab olishi zarur. Bular: 1) ilmiy tushunchalar,    g‘oyalar,    qonunlar,    
ilmiy nazariyalardan iborat bilimlar;  2) talabada orttirilishi zarur bo‘lgan ko‘nikma 
va malakalar, ya’ni faoliyat usullari; 3) ijodiy faoliyat tajribalari; 4) qadriyatlar 
tizimidir. Amaldagi o‘quv­biluv jarayonida, odatda, nazariy bilimlarga urg‘u 
berilib, ta’lim mazmunining keyingi uchta tarkibiy qismi (faoliyat usullari 
(ko‘nikma va malakalar), ijodiy faoliyat tajribalari, qadriyatlar tizimi) e’tibordan 
chetda qolayotganligi hech birimizga sir emas. Yanayam aniqroq aytadigan 
bo‘lsak, oliy ta’lim tizimida o‘quv fanlari bo‘yicha tuzilgan test topshiriqlari yoki 
savolnomalarning aksariyat qismi reproduktiv darajadagi topshiriqlar bo‘lib, ular, 
asosan, ishchi dasturda ko‘rsatilgan bilim, ko‘nikma va malakalarning faqat bilim 
darajasini aniqlash imkonini beradi. Ko‘nikma va malakalarni aniqlash uchun 
tavsiya etilgan topshiriqlar ham “haminqadar” bo‘lib, ular ijtimoiy buyurtma 
talablarini 10­15 foizgagina ado eta oladi, xolos. 

Oliy ta’lim tizimida dars berayotgan har bir professor­o‘qituvchining 
pedagogik faoliyatida vujudga kelayotgan “kemtikliklar”ni bartaraf etish,  talabalar 
o‘zlashtirishlari lozim bo‘lgan bilim, ko‘nikma va malakalarni aniq loyihalash va 
uni amalga oshirish uchun talabalarga ta’lim beruvchi tomonidan taqdim 
etilayotgan nazorat topshiriqlarini xilma­xillashtirish, darajalash, ya’ni talabani fikr 
yuritishga undaydigan topshiriqlar, testlar bankini yaratish lozim. Toki talabaga 
taqdim etayotgan testlarimiz, topshiriqlarimiz ularni o‘quv materialini qayta 
ishlashga, aqliy operatsiyalar bajarishga, xotirada saqlangan ma’lumotlarini 
tizimlashtirishga unday olsin. Masalan,  

 
 



ilmiy – amaliy anjuman 

Lisoniy ziddiyat turi to‘g‘ri ko‘rsatilgan  mos raqamlarni jadvalning 

o‘ng tomoniga yozing. 
1) choy~ovqat  2) do‘stona~do‘stlarcha~do‘stlarga xos  3) fonema, sillabima, 
leksema  4) lisoniy birlik~morfema  5) ot, uyur, hayvon  6) picha~ancha                       
7) ot~baytal 8) ot~biya 9) qogoz, varaq, daftar, kitob 10) ot, eshak, xachir                   
11) balo~o‘lim12) g‘o‘nan~do‘nan~osi 13) shoir~shoira 14) samimiy~nosamimiy 
15) tobe~hokim 16) kelishik~jo‘nalish 17) bexirad ~ nodon~johil                         
18) bug‘~  suv~muz 19) tog‘a~xola 20) lablangan~lablanmagan 

                               
                          
 

Tilshunoslik bo‘yicha tavsiya etayotgan nostandart topshiriqlarimizdan 
(talabalar   tomonidan  bajarilishi ko‘zda tutilgan ta’lim   mazmunining   asosiy   
tarkibiy qismlaridan biri) ijodiy faoliyat tajribalari bosqichini aniqlashda 
qo‘llaniladigan nazorat turi sifatida foydalanish mumkin. Bu talabalar tomonidan 
aqliy operatsiyalar:  tahlil,  sintez,  taqqoslash,  qiyoslash,  umumlashtirish  va 
xulosa yasashni, ya’ni ijodiy fikr yuritishni talab etadi. 

Xulosa shuki, butun mamlakatimizda oliy ta’lim sohasida tub islohotlar[1] 
amalga oshirilayotgan bir davrda an’anaviy shakl va usullardan voz kechishimiz, 
samara bera oladigan yangiliklar, masalan, nostandart topshiriqlardan unumli 
foydalanib, ta’lim samaradorligining oshishini ta’minlamog‘imiz zarur. 

Lisoniy ziddiyat turi javob raqamlari 
noto‘liq (privativ)  
darajali (gradual)  
teng qiymatli (ekvipolent)  


